
Salbazioak 

Gaztetan fede osoz sinesten genuen kulturaren indar salbatzailean, totem baten indarra zuen «kulturak salbatuko gaitu» esloganak. Irakurtzeko edo musika entzuteko edo zinea ikusteko, ordea, eserita egon behar da, egonean ikusten dira koadroak. Bestalde, erraz jatea eta erruz edatea oso lotuta egon ohi dira kulturarekin (kultur sorkuntzarekin, behintzat), eta gastronomiari ere kultura deitzen hasi ginen. Baina egoneko bizimoduak eta tripa festak kolesterola eragiten dute, gerri-buelta loditzen, kokots azpiko poltsak puzten eta matrailak gizentzen. 

Gizendu gara, bai, eta orain gaztaroaren nostalgiak bizi gaitu. Baina fedea txaketa bezain erraz aldatzen den garaiotan, kirola praktikatzen hasi gara konbertituen sukarrez. Badugu horretarako koartada: «kirolak salbatuko gaitu» entzuten hasi gara irratiko spot batean. Salbazioa unean uneko gure interesen aldarean jartzen dugun seinale. 

